
CONCELLO DE BUEU

_____________________________________________________________________________________________

DECLARACIÓN INSTITUCIONAL DO CONCELLO DE BUEU POLO DÍA DO

ORGULLO LGBTIQ+

O 28 de xuño conmemóranse en todo o mundo as revoltas de Stonewall no Greenwich

Village de Nova York en 1969, acontecemento que supuxo o nacemento do movemento

de liberación gai, lésbico, transexual e bisexual, e que se celebra internacionalmente

como o  Día  do  Orgullo  LGBTIQ+.  Esta  conmemoración  naceu  da  rebelión  cidadá

contra a inxustiza, a discriminación, e a constante persecución social e policial, e deu

orixe a un movemento polos dereitos sexuais en todo o mundo. 

O 11 de xaneiro de 1979, cesaba a ilegalidade da homosexualidade en España. Un mes

despois,  as  persoas  encarceradas  pola  súa  condición  sexual  e  de  xénero  saían  dos

cárceres, poñéndose así fin a décadas de desprezo, humillación, e criminalización. A

pesar diso, as persoas LGBTIQ+ continuaron sendo perseguidas coa figura da Lei de

Escándalo Público, modificada en 1983 e derrogada en 1989. 

A pesar dos avances acadados nos últimos anos en materia lexislativa, especificados na

Lei 13/2005 do matrimonio igualitario, a Lei 3/2007 de identidade de xénero, a Lei

Integral de Transexualidade e a Lei 2/2014 de igualdade de trato e a non discriminación

de lesbianas, gais, transexuais, bisexuais e intersexuais en Galicia; aínda estamos lonxe

de  conseguir  a  igualdade  para  as  persoas  lesbianas,  gais,  transexuais,  bisexuais  e

intersexuais. A orientación sexual e a identidade de xénero continúa a ser obxecto de

persecución legal en moitos países. Os informes de Amnistía Internacional apuntan a

que en máis de oitenta países do mundo aínda se persegue a estas persoas co cárcere ou

a cadea perpetua, e mesmo se condea a morte en oito deles. 

En España,  o  número de  agresións  segue en  aumento  ano tras  ano cara  as  persoas

lesbianas,  gais,  transexuais,  bisexuais  e  intersexuais.  Moitas  delas  nin  sequera  son

denunciadas, e na sociedade civil aínda queda moito que avanzar para lograr a igualdade

real e efectiva na que se garanta o dereito de todas as persoas a amar libremente, a ser

quen queiran ser, a expresarse sen medos. Tamén na actualidade estamos asistindo á

proliferación  de  discursos  neoliberais  que  cuestionan  os  dereitos  das  persoas  do

colectivo LGBTIQ+, sobre todo por parte da ultradereita, que ameaza con coartar os

dereitos acadados e impedir o avance social. 

Así  mesmo,  certos  sectores  do feminismo están  cuestionando o dereito  das  persoas

transexuais a formar parte do movemento. Ante esa realidade, cómpre que volvamos

reivindicar  que  o xénero  é,  moitas  veces,  unha máscara  que nos  abafa,  tal  e  como

expresa a escritora e activista María Reimóndez nun artigo publicado esta semana no

que lembra que “neste momento en que vemos avanzar a transfobia en señoras que se

chaman “feministas”, cómpre subliñar que non son as persoas trans as que desenvolven

e aplican as máscaras de xénero senón nós, as cisxénero coa nosa reificación das ideas

nesgadas de que certo tipo de corpos responden a certo tipo de identidades e estas a un

estoxo pechado de gustos, inclinacións e papeis”. 

Como mostra do compromiso do Concello de Bueu, dende hai tres anos organizamos as

Xornadas  pola  Diversidade  Afectivo  –  Sexual,  que  pretenden  fomentar  os  debates

arredor  do dereito de todas as persoas a ser quen queiran ser e a amar libremente. O

programa da edición deste ano contará coa lectura dun manifesto, coloquios, música e

cinema, e desenvolverase o 26 e 27 de xuño pola noite.

Por todo o anteriormente exposto, dende o Concello de Bueu ACORDAMOS:

1. Manifestar o noso apoio e agradecemento ás organizacións LGBTIQ+, pois é coa súa

forza,  compromiso,  valentía  e  convicción  que  se  conseguen  os  avances  e  que  a

sociedade camiñe cara a unha liberdade real na que non exista nin discriminación  nin

exclusión por motivos de orientación sexual nin identidade de xénero. 

2. Salientar o noso firme compromiso contra a discriminación por orientación sexual e

identidade de xénero e contra os delitos de odio, apostando por un Concello de Bueu

libre de LGBTIQfobia.

3. Organizar as III Xornadas de Diversidade Afectivo – Sexual, coas que contribuímos a

xerar conciencia e a propoñer debates interesantes a través dos que continuar avanzando

cara  á  igualdade  de  todas  as  persoas,  independentemente  da  súa  orientación  ou

identidade sexual.  Os actos arrancarán o venres, 26 de xuño, na Praza Massó, onde ás

21.30 se abrirán as xornadas coa lectura dun manifesto, para dar paso ao coloquio “You

can act, visibilizando a diversidade”, no que participarán Yanina Alfaya, Lara Fandiño e

Nuria  Grandío. A xornada culminará ese día coa actuación da artista Sheila Patricia,

que terá lugar ás 22.30 h.

O sábado, ás 22.00 h presentarase a Rede Educativa de Centros de Apoio LGBTIQ+ de

Galicia, da man de Marcos Barreira Baños, vogal de grupos de proximidade, Leonor

Gala  Torres  Sabín,  representante  do  grupo  do  IES  Johán  Carballeira,  e  diverso

alumnado deste centro educativo. A continuación, arredor das 22.45 h, proxectaranse

dúas curtas sobre a diversidade a cargo da Asociación FICBUEU, que nos ofrecerán os

títulos Pink Boy, de Eric Rockey, e In the Heartbeat, de Esteban Bravo e Beth David. 

